
			Para ti. E para as persoas que non 
renuncian a crer que as fadas, 
estean onde estean, existen

		

	
		
			1.

			Rixo, unicornio errante

			Iria non estaba de humor para nada. Pensara que pasaría aquela tarde cos amigos, e entristecérase ao saber que eles non poderían quedar. O seu pai tentara animala levándoa de excursión ata aquela fraga a beiras do río Sil.

			Discutiran. Iria berráralle algo tan feo que non quería lembralo. Deseguido fuxira, deixándoo coa palabra na boca. Berlina, a súa gata, seguíralle os pasos.

			O balón e a merenda pesábanlle na mochila. Detívose para coller folgos.

			Sentou baixo un bidueiro e deixou que a gata se lle acomodase no colo. O animal esmerábase en retirar as herbas que se adheriran no seu pelame escuro.

			Berlina era, de lonxe, máis pulcra ca a súa dona. A Iria non lle preocupaba que o seu fino cabelo castaño estivese cuberto de follas, nin que a terra manchase o seu rostro miúdo. Alí non había ninguén que se burlase da súa roupa gastada nin da súa expresión amuada.

			Aloumiñou a gata e pechou os ollos. Berlina ronronaba.

			Sentiuse movemento entre a follaxe. Iria imaxinou que sería un animal da fraga e non prestou atención.

			De súpeto, algo frío e áspero rozou o seu brazo. Arrepiada, a rapaza berrou e arredouse. A gata chimpou de regreso ao chan, coa pelaxe do lombo encrespada. Sempre fora algo covarde, pero naquela ocasión tiña razóns para asustarse: fronte a elas detivérase o animal máis estraño que vira na súa vida.

			Era branco coma o leite. Asemellábase a un poldro, pero tiña as patas máis finas do normal, e xuraría que presentaba o inicio dunha barba caprina. Porén, o máis rechamante era o corno que sobresaía da súa fronte, un corno que brillaba coma un fluorescente.

			Se algo tiña Iria era ideas claras sobre o mundo. A Terra era redonda; a auga, transparente, e a arzaia, olorosa. Por suposto, os unicornios non existían. Cando viu aquela criatura, imaxinou que alguén disfrazara un poldro para divertirse.

			—Ti tamén escapaches? Non me estraña, se me puxesen un corno tan horrible na fronte, non o aturaría.

			A besta bramou. Daba a impresión de que entendera a Iria e non lle gustara o que dixera. Encarouse con ela e atacou.

			Berlina fuxiu, arrepiada, e Iria apenas tivo tempo de facerse a un lado para esquivar a acometida.

			Nas historias que coñecía, os unicornios eran animais benévolos e doces ata a náusea. Aquel poldro era un pésimo actor; con aquela actitude parecíase máis a un touro embravecido ca a unha criatura fantástica.

			O animal detívose e xirou para cargar de novo. Iria tentou subir a unha árbore. Gabeou con esforzo, xa que non había pólas baixas que a axudasen.

			O poldro colleu impulso e golpeou o tronco co seu corpo. Iria esvarou de volta ao chan. Ao anticipar o próximo ataque, cubriu a cara cos brazos.

			Chegoulles unha voz estridente que procedía das alturas:

			—Rixo, ti gañas! Onde te metiches?

			O animal detívose só un intre. Rinchou, e lanzouse contra Iria. Ela conseguiu apartarse de novo. Viu de preto como o corno tronzaba o tronco. Sentiu un calafrío ao pensar que aquela codia ferida puidese ser a súa pel.

			Tiña que admitir que o disfrace era bo; aquel corno debía de estar fabricado cun material resistente, e parecía formar parte do cranio do poldro. Tampouco lle atopaba explicación ao seu brillo. Pero non podía pensar con claridade. O animal volvía xirar para enfrontala, e Iria protexeuse de novo cos brazos.

			—Non quería molestarte! –berrou. Sentíase ridícula por desculparse cun poldro, pero tiña a impresión de que a entendía–. Falei sen pensar!

			O golpe que agardaba non chegou. O poldro parara. Ergueu a cabeza e emitiu un novo rincho, máis agudo ca o anterior.

			Resoou a mesma voz que Iria oíra pouco antes:

			—Que si, ti es máis rápido, non tes por que alardear.

			De novo parecía proceder dalgún lugar sobre a súa cabeza. Iria fixouse na cima da árbore que tentara gabear. Entornou os ollos e albiscou unha rapaza nunha das pólas altas. Incrédula, pestanexou para asegurarse de que vira ben. Como chegara tan arriba?

			A descoñecida choutou ata a árbore veciña, de pólas máis baixas. A continuación, deixouse caer ata o chan. Ao velo, Iria convenceuse de que estaba a soñar.

			A estraña rapaza aterrara sen danos. Era alta e espigada, e vestía roupa que parecía confeccionada á man. Baixo a sucidade, a súa pel adiviñábase clara. Levaba o louro cabelo recollido en dúas trenzas que case chegaban ao chan.

			Iria beliscouse no brazo para comprobar que estaba esperta, e descubriu un sinal onde a rozara o corno do poldro. Non a mancara, pero aquela zona de pel brillaba baixo a luz do sol.

			—Ei, ti! –berrou a descoñecida con aquela voz súa tan aguda. Achegárase a Iria sen que o notase. Ela retrocedeu, sobresaltada–. Chámome Tilo, e este é Rixo. Estabamos xogando ás carreiras, el polo chan e eu polas árbores. Ti quen es? Es unha humana?

			O que faltaba, pensou Iria, despois do poldro disfrazado, unha chalada. Deulle as costas sen contestar. Debía atopar a Berlina e volver canto antes co seu pai.

			—Agarda! –Insistente, Tilo apurou o paso e alcanzouna–. Síntome feliz e curiosa, nunca vira outra humana. Non marches!

			Aferroulle o brazo para detela. Iria forcexou.

			—Déixame! Estás tola. Pola vosa culpa a miña gata escapou!

			—A túa… gata? Non entendo. –Tilo ladeou a cabeza–. Non sabía que as gatas pertencesen a ninguén. Es algún tipo de deusa?

			A forma de falar daquela rapaza parecíalle do máis irritante. Iria dirixiulle unha mirada asasina, pero a outra non se arredou; encolleuse de ombreiros, sen deixar de ollala con descaro.

			De súpeto, Tilo correu ata outra árbore. Gabeou coa soltura dun macaco e axiña desapareceu entre as pólas altas.

			O poldro fungou. Aínda ollaba para Iria con carraxe, e ela decidiu que era o momento de marchar. Podía buscar a Berlina de camiño, ou pedirlle ao seu pai que a axudase a atopala.

			Apenas dera dous pasos cando sentiu a voz de Tilo:

			—Ei, agarda por nós!

			Aterrou fronte a Iria, cortándolle o paso. Nos brazos da estraña rapaza tremelicaba Berlina, que axiña chimpou aos da súa dona.

			—Grazas –murmurou Iria. Tilo deulle unhas palmadas nas costas que lle doeron un pouco. Logo sinalou o poldro, acusadora.

			—Asustáchela, Rixo! Tes que pedir desculpas.

			O animal xirou a cabeza, como para dedicarlle un xesto de desaire. Iria comezou a afastarse.

			—Ben, teño présa, o meu pai quererá saber onde estou.

			—Pai? –O rostro de Tilo iluminouse–. Daquela é certo! Existen os pais!

			—Non estou para bromas –advertiu Iria, co ton máis amable que puido usar; empezaba a sospeitar que a rapaza non estaba de broma, senón tola de verdade.

			Tilo cruzouse de brazos e asentiu con pesar.

			—Si, xa mo dixo Berlina. Es Iria e querías ir cos teus amigos, pero cancelaron o plan. Facíache ilusión porque hai semanas que non consegues quedar con eles, e despois do verán cambiarás de colexio, así que vos veredes menos. Por iso estás frustrada, triste e anoxada… Por certo, que é un colexio?

			Iria tatexou, sen saber que dicir. Como podía saber aquela descoñecida o que lle pasara? De que maneira adiviñara os seus sentimentos? Por que coñecía os seus nomes?

			—Quen es? –gruñiu–. Espiáchesme?

			—Xa cho dixen, son Tilo. Unha humana, coma ti.

			A afirmación parecía enchela dun orgullo xenuíno. Iria confirmou que estaba tola, tola de remate. E, se aquela tola de remate sabía tanto sobre ela, podía ser perigosa.

			—Déixame tranquila.

			Botou a correr sen avisar. Temía que a seguisen, pero axiña perdeu de vista a estraña parella.

			O problema era que tamén ela estaba perdida; decatouse despois de avanzar durante varios minutos sen sinais do seu pai, nin do clareiro onde discutiran. Tampouco tiña idea de como atopalo.

			Detívose, deixou a Berlina no chan e meteu a man na mochila. Ao tocar o seu balón cos dedos sentiu tristeza; gardárao coa esperanza de que os amigos a avisasen no último momento de que si podían quedar, de poder botar xuntos un partido. Pero non tivera novas de ningún deles.

			O seu pai explicáralle moitas veces que o despediran do traballo. Por iso ela non podía seguir no mesmo colexio, que seica era moi caro. Por iso cambiaría a partir de setembro. Por iso tería que facer novos amigos, e ver menos os que tiña dende sempre.

			Iria sabía de sobra todo aquilo. Porén, aquela tarde estaba tan defraudada que lle esixira ao pai que non a cambiase de escola. Era tarefa del atopar os cartos, como fose. Dixéralle que llos pedise á súa nai.

			Iria nunca vía a súa nai. Marchara cando ela era pequena e vivía lonxe. A rapaza pensaba que non lle importaría axudalos mentres o seu pai non atopase un traballo novo.

			A el non lle gustara nada aquela idea, e Iria chamáralle egoísta e lacazán. Despois saíra correndo.

			Sentíase culpable. Tirou o móbil da mochila e tentou chamalo. Necesitaba desculparse e indicarlle onde estaba, pero non tiña cobertura. Sentiu a tentación de esnafrar o aparello contra unha das árbores.

			—Que é esa cousa?

			Non aturaba máis a voz de Tilo, que de novo soaba dende o alto. Atopouna sentada sobre unha póla baixa e grosa, coas pernas colgando. Sinalaba con curiosidade o teléfono. Iria gardouno.

			—Díxenche que me deixes en paz.

			—Xa o sei. Pero, como te sentes soa, non o vou facer.

			—Non me sinto… –Interrompeuse–: Non che importa.

			—Queres xogar con iso? –Fixárase no balón do interior da mochila, que seguía aberta e apoiada no chan.

			—Sabes o que é? –burlouse Iria.

			—Algo lin, pero non lembro o nome do xogo –recoñeceu Tilo–. Pódesme aprender?

			—Non. Teño que atopar o vieiro.

			—Eu sei onde está, vino dende arriba! Xoguemos, e despois guíovos ata el.

			Iria tentou recoller a mochila, pero Tilo adiantouse. Colleu o balón nas mans e afastouse entre risos.

			—Volve aquí, ladroa!

			—Que é ladroa? –preguntou a outra, xa a moita distancia.

			Iria recolleu a Berlina e perseguiu a Tilo por entre a boscaxe.

			Aquilo era o peor que podía pasar; por culpa daquela tola desorientaríase máis. Quería atopar o seu pai antes de que anoitecese, e o sol xa non quentaba coma antes.

			Tilo volvera ao lugar onde deixaran a Rixo. O poldro mastigaba herba e observaba de esguello a estraña rapaza, que tentaba darlle algún toque ao balón, sen éxito. Parecía que, de poder, o animal se riría dela.

			A bóla non tardou en escaparlle. Rodou ata que a atrapou Iria. Cun par de toques, recolleuna nas mans. Tilo aplaudiu. Porén, Iria estaba tan anoxada que ignorou a gabanza.

			—Fica aquí. Non me sigas. Se o fas, este balón acabará batendo na túa cara.

			Rixo bateu co pezuño no chan, ameazante. Tilo refreouno cun xesto de decepción.

			—Perdoa, Iria. Só quería que te animases.

			—Non necesito que me animes.

			—O vieiro estaba por aí. –Sinalou cara á dereita–. Se queredes, vou convosco.

			—Non!

			Iria virou á dereita. Aínda que non se fiaba de Tilo, era a única pista que tiña para atopar o seu pai.

			Apenas dera tres pasos cando, do nada, xurdiu un grupo de criaturas estrañas. A súa aparición fora tan súbita que Iria non tivo tempo nin de asustarse. E, a xulgar polo aspecto daquela xente, asustarse sería unha reacción acaída.

			Contou doce individuos, totalmente diferentes entre si. Algúns eran altísimos, outros diminutos, e a maioría presentaban tentáculos, gadoupas ou cornos que sobresaían da cabeza. Todos vestían o mesmo uniforme negro e vestían expresións de seriedade. Non parecían saídos dunha festa de disfraces.

			Arrodeáronas. A que dirixía o grupo miraba as rapazas con desaprobación. Parecería unha muller normal de mediana idade, de non ser porque no canto de pés tiña pezuños de cabra. Sinalou as rapazas cunha unlla afiada.

			—Está prohibido –sentenciou, sen máis explicacións.

			—O que? –preguntou Tilo con candidez. Semellaba tan confundida coma Iria, pero moito menos nerviosa.

			—Víronvos interactuar con ese unicornio.

			—Rixo? É amigo meu.

			A muller dos pezuños engurrou o cello.

			—Non o empeores.

			—É que non entendo…

			—Os humanos e os ocultos non poden entrar en contacto. Quedades detidas polo Comando Especial de Protección de Ocultos.

			Iria non aturaba máis aquilo. 

			Nada tiña sentido, e ela necesitaba concentrarse en atopar o camiño. Sen dicir nada, empezou a retroceder.

			Unha man xigantesca arrincouna do chan. O seu dono mediría uns sete metros. Cando a elevou ata o seu rostro, a rapaza descubriu que posuía un só ollo.

			O monstro observou de preto a Iria. A rapaza notaba sobre a pel o aire quente expulsado por aquel enorme nariz. Berlina retorceuse, tan espantada coma ela, e cravoulle as unllas no brazo.

			—Védesme. Como é posible que nos vexades? –preguntou o xigante–. O do gato é normal, pero vós sodes humanas.

			—Non es precisamente pequeno, amigo –dixo de broma Tilo dende o chan. Iria sentiu un chisco de admiración por aquela capacidade de manter a calma.

			A muller con pezuños ceibou un suspiro.

			—Mira o brillo na súa pel. É o unicornio. Deberon de tocar o seu corno, por iso o feitizo de invisibilidade non funciona con elas.

			—Que feitizo é ese? –interesouse Tilo–. Faláronme dos que serven para sandar pero, claro, eu non podo usalos porque son humana e non fago maxia. Ti, con esas patas, debes de ser algún tipo de demo, a que si? Seguro que podes facer feitizos coma ese que dis.

			A demo negou coa cabeza.

			—O feitizo de invisibilidade foi conxurado hai tempo pola meiga máis poderosa. Debería evitar que os humanos vexades os ocultos coma nós. Pero está claro que non serve de nada se hai un unicornio errante que vai tocando a todo o mundo co seu corno.

			Fixo un xesto co brazo. Arredor de Rixo materializouse unha gaiola, grande abondo para encerralo. O animal rinchou, furioso, e acometeu os barrotes. Eran de aceiro sólido, e nin tremeron.

			Con outro aceno da demo, a prisión elevouse a poucos centímetros do chan, coa besta atrapada no interior.

			A Tilo cambiáralle a cara. Desconcertada, protestou:

			—Por que fas isto?

			—Non pode haber un unicornio solto polo mundo sen control. Levarémolo ao Departamento de Animais do Comando.

			—Non sei que é iso do Comando, pero non podedes levalo. Ten algo importante que facer.

			Tilo quixo chegar ata a gaiola, pero o xigante que atrapara a Iria prendeuna tamén a ela.

			—Creo que vos paparei –decidiu–. Os humanos son deliciosos. E vós, que percibides os ocultos, sodes un estorbo.

			Iria non podía reaccionar. A comechón por mor das rabuñaduras de Berlina convencérana de que non sufría un pesadelo. Tentaba repasar mentalmente todo o que comera aquel día para atopar a orixe das alucinacións.

			Empezaba a aceptar que o que sucedía era real, malia non ter explicación. As bágoas anubraron a súa visión. Revolveuse con todas as súas forzas. Non podía morrer devorada por un ser que non debería existir!

			Escoitou falar a demo:

			—Deixa de asustalas, elas non saben que a lei prohibe a antropofaxia. Levarémolas connosco á sede do Comando. Os Expertos decidirán que facer con elas.

			Aquelas palabras non tranquilizaron a Iria. Entendía que o xigante só se burlaba delas e non pretendía devoralas, pero, tamén, que aquel grupo de monstros non a deixaría volver á casa.

			Sentiu o ruxido crecente dun motor. Un camión negro agromou de entre a vexetación. Iria pensou en berrar para pedir axuda ao condutor, pero non lle saía a voz, de tanto medo que tiña.

			O camión detívose aos pés do xigante. El anicouse. Máis preto do chan, Iria distinguiu o condutor: da súa calva relucente sobresaían un par de cornos e, cando sorriu, amosou varias ringleiras de dentes afiados.

			As portas do remolque abríronse. A gaiola entrou flotando, con Rixo bramando dentro. Deseguido, o xigante guindou as rapazas dentro. Iria apertaba con forza a Berlina, quen bufaba e se retorcía, arrepiada.

			Sen que puidesen evitalo, as portas pecháronse de novo. Estaban atrapados.

